
ساقیا! کوشتمی خه‌م و مه‌ینه‌ت
ده‌ وه‌ره‌ له‌و شه‌رابه‌ مه‌ستم که‌
نامه‌وێ جام و ساغه‌ر و پیاڵه‌
به‌شی خۆم بۆ له‌ لوێچی ده‌ستم که‌

وه‌ره‌ ئه‌ی نازه‌نین به‌خێرا خۆت
گێژ و وێژم بکه‌ به‌ باده‌ و مه‌ی
با منی ڕه‌نجه‌ڕۆ له‌ ژینمدا
هیچ نه‌بێ جارێکی بڵێم ئۆخه‌ی!

حاسڵی تێگه‌یشتن و زانین
چ بوو بۆ من، جگه‌ له‌ کوێره‌وه‌ری ؟
سه‌رده‌مێکیش په‌نا ده‌به‌م بۆ مه‌ی
تا بزانم چلۆنه‌ بێ خه‌به‌ری

له‌و وڵاته‌ که‌سێک له‌ خه‌و ڕابێ
به‌شی چاره‌ڕه‌شی و خه‌م و شینه‌
تێگه‌یشتم عیلاجی ده‌ردی من
مه‌ستی و شێتی و نه‌زانینه‌ 
